
An dhutsadh úw xi abtsin kʼal na
Pablo an belomtsik xi

Efeso
Na Pablo in dhutsuntsal an belomtsik xi Efeso

1 Nanáꞌ, xu bij Pablo, tin abatwálejil na Je-
sukristo, kom na Dios anchanꞌ tin leꞌnaꞌ. Tu dhut-
suntsaltsik jechéꞌ an ti úw, kidháblábtsik xi kʼwajíl
ban bitsow xi Efeso, xa belálichtsik na Kristo Jesús
ani i dhabalábichtsikkʼal naDios. 2Kabachʼwaltsik
an alwaꞌtaláb ani an kʼijidhtaláb xi tál ba ni Tátaꞌ
Dios ani ba ni Ajátik Jesukristo.

An lábtʼajaxtaláb xin pidhnál na Dios kʼal tin
kwentakʼi na Kristo

3 Ki pubédhantsal tin bij na Dios nin Tátaꞌ ni
Ajátik Jesukristo, pos kom u kʼwajatich junax kʼal
na Kristo, na Dios tu lábtʼajámalich kʼal i tʼokat
lábtʼajaxtaláb xi tálwalkʼiꞌ. 4Na Dios tu takwyámal
kʼal tin kwentakʼi na Kristo tam ti yabél in tʼajámal
an walkʼiꞌ ani an chabál abal ku utey tin tamét u
tʼokat ani yab u walbidh. 5 Kʼal nin kʼanidhaxtal
tu takwyámalich asta ti wejeꞌ abal ku kʼwajách jelti
max u chakámlábich kʼal Jajáꞌ kʼal tin kwentakʼi na
Jesukristo, anchanꞌ xan ti Jajáꞌ tin kulbetnaꞌ kin
tʼajaꞌ. 6 Jaꞌich kʼal jechéꞌ tin kwenta ti echʼekʼi i
pubédhantsal tin bij na Dios kʼal tin kwentakʼi nin
tʼokat labidh kʼanidhaxtal, xi kʼál tu lábtʼajál tam
ku kʼwajách kʼal nin Chakámil xin kʼanidhál tʼajat.
7Na Kristo tu jalbintsi an ti walab kʼal nin xichʼál
xin wakʼlaꞌ tam ti chemdhá pajkʼidh ban peltsidh

teꞌ ani tu pakwlantsi ejtal an ti walastalábil, kom
púlek tʼajat nin alwaꞌtal. 8 In tʼajaꞌ abal ki bachʼu
tʼajat i alwaꞌtaláb kʼal yantam i chalpadhtaláb. 9Tu
pidhámalich ki exlaꞌ xowaꞌ in koꞌolwiꞌik yab tejwaꞌ,
jaꞌich xowaꞌ Jajáꞌ in koꞌol chalpadh ke neꞌech kin
tʼajaꞌ kʼal nin alwaꞌtal. 10 Jechéꞌ xowaꞌ na Dios in
koꞌol chalpadh, jaꞌich ke kin pidhaꞌ na Kristo kin
takʼiy ejtal xowaꞌwaꞌach walkʼiꞌ ani xowaꞌwaꞌach
ban kʼayꞌlá tam kin bajaw an kʼij.

11 Na Dios tu takwyámal asta ti wejeꞌ abal ku
kʼwajách kʼal na Kristo ani anchanꞌ, ki bachʼu an
chʼejwalixtalábxi naDiosneꞌechkinpidhnaꞌ. Ejtal
jechéꞌ, anchanꞌ tin tʼajaꞌ kom anchanꞌ tin chuꞌu
alwaꞌ. 12Anchanꞌ tin tʼajaꞌ abal wawáꞌ xu judío, xu
okxin ki belaꞌ na Kristo, ku kʼwajay i pubédhantsal
tin bij na Dios kom Jajáꞌ púlek Jaꞌ tʼajat. 13 Aníl
teye tatáꞌtsik xi yab i judío, tam ta achʼaꞌtsik an
tsubaxtaláb, tam ta tʼiltsintsik an ti alwaꞌ tʼilab kʼal
tin kwenta an loꞌeltaláb ani a belaꞌtsik na Kristo,
i exóliyattsik abal i dhabalábichtsik kʼal na Dios.
Jechéꞌanexólixtaláb, jaꞌichanTʼokatEjattalábxina
Dios in ulúmal ke neꞌech ka bachʼutsik. 14Na Dios
tu pidhámal an ti Tʼokat Ejattaláb abal ki choꞌóbnaꞌ
ke neꞌech lejtal ki bachʼu an chʼejwalixtaláb xi
Jajáꞌ in ulúmal neꞌech ti ku pidhaꞌ. Jechéꞌ an
chʼejwalixtaláb neꞌech ti ku pidhaꞌ, tam kin okʼóch
kin káldhaꞌ ban walastaláb an atiklábtsik xi Jajáꞌ in
dhabal abal ka pubédhantsat tin bij kom púlek Jaꞌ
tʼajat.

Na Pablo in kontsal a Dios abal ka pidhan ti
chalpadhtaláb an belomtsik

15 Jaxtám, tam ti nanáꞌ u choꞌóbnaꞌ neye abal
a beláltsik ni Ajátik Jesús ani a kʼanidháltsik ejtal
xu dhabalábichtsik kʼal na Dios, 16 yab u jilál ku
pidhaꞌ ti jalbintsixtaláb na Dios tam kin ólan kʼal
tatáꞌtsik ta kwenta. 17 U kontsal nin Diosil ni
Ajátik Jesukristo, an labidh tʼokat Tátaꞌláb abal
ti ki pidhaꞌtsik ti chalpadhtaláb ani anchanꞌ, ka
ejtotsik ka exlaꞌ alwaꞌ Jajáꞌ. 18 U kontsal jeye ti
ki pidhaꞌ ti chalab abal ka choꞌóbnaꞌtsik an aytsix-
taláb xa koꞌol kom Jajáꞌ ti takwyámalichtsik. Abal
ka choꞌóbnaꞌtsik jeye xan tin pubíl nin jalbíl an
jiltsixtaláb xi neꞌech ka pidhan xudhabalábich kʼal
Jajáꞌ. 19Ani ka choꞌóbnaꞌtsik jeye xan tin pubíl an
chápláb xi wawáꞌ i koꞌol abal u belomich. Jechéꞌ
in xalkʼaꞌ kʼal nin pulek cháp. 20 Jechéꞌ an chápláb,
xalkʼanbanaKristo tam ti naDios in ejdhaꞌ ti ítani
in buxkaꞌ tin eját túꞌwalkʼiꞌ. 21 In pidhaꞌmás púlek
ti awiltaláb ké an ajátiklábtsik, an awiltalábtsik, an
cháplábtsik, an takʼixtsik ani ni jun xitaꞌ yabneꞌech
kin bawtsi an ti awiltaláb xin koꞌol na Kristo, yab
tokot xoꞌkʼi, aníl jeye tayíl. 22 Ejtal xowaꞌ waꞌach,
na Dios in kʼwajbaꞌ bin takʼixtal na Kristo ani na
Kristo, kʼwajbá abal ka kʼwajay jelti nin ókʼ an
belomtsik. 23 Pos an belomtsik, jaꞌich na kʼwajat
jelti nin putálíl nin tʼuꞌúl na Kristo ani na Kristo,
jaꞌich nin teykóm ejtal xowaꞌwaꞌach.

2
U loꞌwat kʼal nin alwaꞌtal na Dios

1 Na Dios ti pidhaꞌtsik ti xeꞌchintaláb xi yab
in koꞌol in okʼontal kʼal tin kwentakʼi na Kristo,
maske i kʼwajattsikwiꞌik jelti max i chemnek
kʼal tin kwenta xowaꞌ yab alwaꞌ a tʼajál ani an

walastalábtsik. 2 I kʼwajattsikwiꞌik jelti max i
chemnek kom a wewkómtsik an okʼtsixtaláb xi
techéꞌ ti kʼayꞌlá ani a tʼajámaltsikxowaꞌ in kulbetnál
an lej atʼax xin takʼyal ejtal an atʼax ejattalábtsik
xi kʼwajat ban kʼayꞌlá. Jechéꞌ an lej atʼax, jaꞌich
kʼál ti teykómte an iniktsik xi yab in tʼajál ti kʼij nin
káwintal na Dios. 3Ejtal wawáꞌ anchanꞌwiꞌik weye
tu kʼwajat ti weꞌél chabkʼiꞌ, i wewkóm tokot xowaꞌ
i kulbetnál ani tokot i tʼajál xowaꞌ in kulbetnál ni
tʼuꞌúl ani xowaꞌ i chalpayal. Jaxtám, in tomnálwiꞌik
ki bachʼu an kʼakʼadh yajtsiktaláb xi neꞌech kin
abnaꞌ na Dios, jelt xi neꞌech kin bachʼutsik xi yab
in tʼajál ti kʼij nin káwintal na Dios. 4 Por na
Dios xi púlek tʼajat in yajnantsixtal in koꞌol, xi tu
kʼanidhaꞌ tʼajat kʼal nin pulek kʼanidhaxtal, 5 tu
pidhaꞌ ti xeꞌchintalábxi yab inkoꞌol inokʼontal kʼal
tin kwentakʼi na Kristo, maske u kʼwajatwiꞌik jelti
max u chemnek kʼal tin kwenta an walastaláb xi
tʼajál. Pos anchanꞌ pé, u loꞌwat kʼal nin alwaꞌtal
na Dios. 6 Na Dios jelti max tu ejdhámalich weye
junax kʼal na Kristo Jesús jelt xan ti Jajáꞌ ejdhá ani
tu buxkaꞌ junax kʼal na Kristo túꞌ walkʼiꞌ. 7 Jechéꞌ
in tʼajaꞌ abal ti ku xalkʼantsi más tayíl an ti pulek
alwaꞌtaláb xi tu kóꞌontsal, kʼal tin kwentakʼi na
Kristo Jesús. 8 Pos kʼal tin alwaꞌtalkʼi na Dios i
loꞌodhichtsik, kʼal tin kwentakʼi abal i belmáchtsik.
Jechéꞌ an loꞌeltaláb yab a bachʼúmaltsik abal a
tʼajámal jun xataꞌ, pos a Dios ti chʼejwaliyamaltsik.
9Yab xitaꞌ neꞌech kin ejto kin átaꞌ an loꞌeltaláb kʼal
xowaꞌkʼi in tʼajál abal yab kin tʼekʼaꞌ tinbáꞌ. 10 Pos
na Dios tu tʼajámal kʼal tin kwentakʼi na Kristo
Jesús abal ki tʼajaꞌ xowaꞌ alwaꞌ. Na Dios in okʼox
tʼajámalich jechéꞌ abal ku kʼwajay i tʼajál echʼekʼi



EFESIOS 2:11 v EFESIOS 2:17

xowaꞌ alwaꞌ.
An lejkintaláb kʼal tin kwenta an chemlá xin

watʼnaꞌ na Kristo
11 Anchanꞌ pé, ka chalpaytsik xan ta

kʼwajatwiꞌik. Yabtsik a kidhtal an judíotsik ani
jaxtám an judíotsik, xin tʼajtsal ti exól bin tʼuꞌúl
an iniktsik ani in bijyaltsik tinbáꞌ abal exólidh,
ti utsáltsik abal yab i exólidh. 12 Tam ti jachanꞌ i
kʼij, yabtsik a exlál na Kristo. Kom yabtsik i judío,
yab a exlál an lejkintaláb kʼal tin kwenta xowaꞌ
in ulúmal na Dios neꞌech kin pidhnaꞌ. Techéꞌ ta
kʼwajattsik ban kʼayꞌlá, por yabtsik a koꞌol ni jun i
aytsixtalábnibal a exláltsiknaDios. 13Por xoꞌ, kom
i kʼwajatich junax kʼal na Kristo Jesús, tatáꞌtsik xi
yabwiꞌik a exláltsik, i pidhnékich xoꞌ ka exlaꞌ kʼal
tin kwentakʼi an chemlá xin watʼnaꞌ na Kristo.
14 Na Kristo jaꞌich xi tu tʼajál ku kʼwajay kʼijidh.
Jajáꞌ in tʼajaꞌ kʼal an judíotsik ani kʼal xi yabtsik
u judío jún tokot i bitsow, in wixkʼaꞌ xowaꞌ in
tʼajál ku kʼwajay kʼejtsik. 15 Na Kristo in wixkʼaꞌ
kʼal an chemlá xin watʼnaꞌ, an chákúxtaláb kʼal
tin kwenta an takʼixtaláb xin ulal xowaꞌ yejat
ka tʼajan. Anchanꞌ, in tʼajaꞌ abal xi chablam an
bitsow ka kʼwajay júnkʼi tokot, jelti max júnkʼi
tokot i inik. Anchanꞌ tin tʼajaꞌ abal ku kʼwajay
kʼijidh. 16Ani anchanꞌ, kʼal tin kwenta an chemlá
xin watʼnaꞌ ban peltsidh teꞌ, na Kristo in kubdhaꞌ
an péjéxtaláb xi waꞌachwiꞌik kʼal an judíotsik kʼal
xi yabtsik u judío ani in kʼwajbaꞌichtsik alwaꞌ kʼal
na Dios, jilkʼonich tám jún tokot i bitsow.

17Na Kristo tsích ani in tʼilaꞌ an alwaꞌ tʼilab abal
ku kʼwajay kʼijidh. In tʼiltsi xi yabtsik u judío xi
kʼwajat jelti max ów kʼal na Dios ani an judíotsik

xi kʼwajat jelti max utat kʼal na Dios. 18 Pos kʼal
tin kwentakʼi na Kristo, ejtal maske u judío o
yabaꞌ, ku utéch ban Tátaꞌláb kʼal an junkax Tʼokat
Ejattaláb. 19 Jaxtám, tatáꞌtsik yabich i píl inikt-
sik, nibal i kʼwajattsik ba jun i chabál xon ti yab
tajaꞌ i takʼnal. Tatáꞌtsik i kidhtalábich xoꞌ kʼal xi
tʼokattsik ani i kidhtalábich kʼal xu dhabalábichtsik
kʼal na Dios. 20 Tatáꞌtsik a junwal jelti jun i pulek
atá; i kʼwajattsik i teykómte kʼal jun in akan xin
kʼwajbámal an abatwáletsik ani an tʼiltsixtsik. Na
Jesukristo, jaꞌich na kʼwajat ti ultaláb tʼujub kʼal
jachanꞌ in akan an atá. 21 Bin éb jachanꞌ in akan
anpulek atá, ke jaꞌichnaKristo, exom ti pubelmás
jechéꞌ anpulek atá, lejkidh alwaꞌ abal ka kʼwajay ti
pulek atá xon tu kʼakʼnáb na Dios. 22Anchanꞌ jeye
tatáꞌtsik, juniniꞌ kʼal na Kristo, i junkunaltsik abal
ka bajaw ki kʼwajay jelti jun i pulek atá xon ti na
Dios kʼwajat kʼal nin Tʼokat Ejattalkʼi.

3
Na Pablo punkʼuntsidh abal kin óltsi an ti alwaꞌ

tʼilab xi yabtsik u judío
1 Jaxtám kʼal jechéꞌ tin kwenta, nanáꞌ, xu bij

Pablo, in kʼwajat tin wikʼnél kʼal tin kwentakʼi na
Kristo Jesús abal tatáꞌtsik ta alwaꞌbíl xi yabtsik
i judío. 2 A choꞌóbichtsik xónaꞌ ke na Dios, kʼal
nin alwaꞌtal, tin punkʼuntsámal jechéꞌ an ti tʼojláb
abal tatáꞌtsik ta alwaꞌbíl. 3 Pos na Dios tin óltsi
an ti chalab xin koꞌolwiꞌik yab tejwaꞌ, jelt xan
tu dhutsámal wéꞌ más okʼox. 4 Tam ka ajaytsik,
neꞌech ka chuꞌu abal nanáꞌ u exlálich xowaꞌ na
Kristo in koꞌolwiꞌik yab tejwaꞌ. 5 Jechéꞌ xowaꞌ in
koꞌolwiꞌik yab tejwaꞌ na Kristo, jaꞌich xowaꞌ an

iniktsik yabpidhnék kin exlaꞌ asta tiwejeꞌ; por xoꞌ,
na Dios in xalkʼantsámalichtsik nin abatwálejiltsik
ani nin tʼiltsíxiltsik kʼal nin Tʼokat Ejattalkʼi, 6 ke
kʼal tin kwentakʼi max kin belaꞌ an alwaꞌ tʼilab, xi
yabtsik u judío neꞌech jeye kin bachʼu jayéchkʼi an
chʼejwalixtaláb xi neꞌech kin bachʼu an judíotsik.
Júnkʼi tokot i bitsow ti neꞌech ka ájin an judíotsik
anixi yabtsiku judíoanineꞌech jeyekinbachʼutsik
xowaꞌ in ulúmal neꞌech kin pidhnaꞌ naDios kʼal tin
kwenta na Kristo Jesús.

7Nanáꞌ in kʼwajbadh tin tʼójontsix kʼal jechéꞌ an
alwaꞌ tʼilab kʼal tin kwentakʼi nin alwaꞌtal na Dios,
xin pidhan kʼal Jajáꞌ nin cháp. 8 Nanáꞌ, xi más
wéꞌ u jalbíl ké xi más chipíl xu dhabalábich kʼal na
Dios; in pidhan an ti alwaꞌtaláb ku tʼiltsi an ti alwaꞌ
tʼilab kʼal tin kwenta nin yaníl nin alwaꞌtal na
Kristo xi yabtsik u judío. 9 Ani tin punkʼuntsámal
abal tu pidhaꞌtsik ka choꞌóbnaꞌ xowaꞌ jáꞌ an chalab
xi asta ti wejeꞌ, taꞌwiꞌik tin koꞌol yab tejwaꞌ na
Dios. Jechéꞌ na Dios, jaꞌich xin tʼajámal ejtal xowaꞌ
waꞌach. 10 Anchanꞌ ti támun, abal xoꞌ, kʼal tin
kwentakʼi anbelomtsik, ejtal anajátiklábtsikanian
awiltalábtsik xi kʼwajattsik walkʼiꞌ kin bajaw kin
exlantsi tin pubíl nin chalpadhtal na Dios. 11 Na
Dios in tʼajaꞌ kʼal tin kwentakʼi ni Ajátik Jesukristo,
jechéꞌ xowaꞌ in koꞌol chalpadh asta ti wejeꞌ. 12Ani
kʼal tin kwentakʼi na Jesukristo, i ejtowal ku utey
ba na Dios abalkʼi i belál na Kristo. 13 Jaxtám,
tu kontsaltsik abal yab ka jalkʼuy na chalab kʼal
xowaꞌ a chuꞌtaltsik exomu tamwal kʼal tatáꞌtsik ta
kwenta. Pos ejtal jechéꞌ, u tamwal kʼal tatáꞌtsik ta
alwaꞌbíl, jaxtám ti yejat ki kʼwajaytsik i kulbél.

NaKristo tu kʼanidhál
14Pos jaꞌich kʼal jechéꞌ tin kwenta, tin tudhlanal

tin tamét nin Tátaꞌ ni Ajátik Jesukristo. 15 Jajáꞌ
u Tátaꞌláb kʼal ejtal xu kʼwajíltsik chabál ani xu
kʼwajíltsik jeyewalkʼiꞌ. 16Ukontsal an Tátaꞌláb abal
kʼal nin tʼokat alwaꞌtal, ti ki pidhaꞌtsik ti chápláb
ani ti likattaláb ba ejattal, kʼal nin Tʼokat Ejattalkʼi,
17 ani ke na Kristo, ka kʼwajay ba na itsích kʼal tin
kwentakʼi an belomtaláb xa koꞌoltsik. Anchanꞌ,
tam i kʼwajattsik alwaꞌ ani i kʼanidhaxichtsik
tʼajat, 18 neꞌech tám ka ejtóch ka exbay kʼal ejtal
an belomtsik xan tin pubíl nin kʼanidhaxtal na
Kristo. 19 Pos u konyal ka exlaꞌtsik jechéꞌ an
kʼanidhaxtaláb abal ki kʼwajaytsik i teykómte tʼajat
kʼal na Dios. Nin pubíl jechéꞌ an kʼanidhaxtaláb,
yab in junwal ni jun xataꞌ xowaꞌ i exlál.

20 Ani xoꞌ, ke an labidh tʼokattaláb kin kóꞌoy na
Dios, xin koꞌol an awiltaláb abal kin tʼajaꞌ yán xataꞌ
más ké xowaꞌ i konyal o i chalpayal. Jechéꞌ an
awiltaláb, jaꞌich xi kʼwajat jeye kʼal wawáꞌ. 21 Ke
na Dios ka pidhan kʼal an belomtsik ti labidh
kʼakʼnaxtaláb malilíl i kʼij kʼal tin kwentakʼi na
Kristo Jesús. Anchanꞌ ka tʼájan.

4
Ukʼwajat juniniꞌkʼal tin chápanTʼokatEjattaláb

1 Nanáꞌ, xin kʼwajat tin wikʼnél kʼal tin kwenta
an Ajátikláb, tu pakabédháltsik abal ki kʼwajay
alwaꞌ xan ti yejat ka kʼwajaytsik xi takudhich kʼal
na Dios. 2 Ka chaꞌkaꞌtsik tabáꞌ, ki kóꞌóntsíxintsik
ti chaꞌattaláb jún ani jún kʼal i kʼanidhaxtaláb.
3 Ki kʼwajaytsik echʼekʼi juniniꞌ, kʼal tin cháp an
Tʼokat Ejattaláb abal ki kʼwajaytsik echʼekʼi kʼijidh

ani juniniꞌ, 4 jelti max júnkʼi tokot ani júnkʼi jeye
tokot an Tʼokat Ejattaláb, anchanꞌ xan ti na Dios ti
takwyámaltsik abal ki kʼwajáchtsik a koꞌol jún tokot
i aytsixtaláb. 5 Jún jeye tokot i Ajátiklábwaꞌach, jún
i belomtaláb, jún i pujaxtaláb, 6 júnaDioswaꞌachxi
jaꞌich nin Tátaꞌ ejtalkʼitsik. Jajáꞌ kʼwajat ultalábkʼal
ejtal, in xalkʼál nin awiltal kʼal ejtalkʼi ani kʼwajat
kʼal ejtalkʼi.

7 Por Jajáꞌ tu pidhámal juntsik tu éb an ti
alwaꞌtaláb, xantikʼi na Kristo tin leꞌnámal ti ku
pidhaꞌ. 8 Jaxtám an Tʼokat Dhuslab in ulal enchéꞌ:
Kʼadhiywalkʼiꞌ, tam tinátámichxitaꞌkʼál tu tomnáb

ani in pidhaꞌ ti awiltaláb an iniktsik.
9 ¿Ani jantʼéy in léꞌ kin ulu ke Jajáꞌ “kʼadhiy?” In

léꞌ kin ulu ke okʼox paꞌay asta xon ti más chaꞌat an
chabáltsik. 10Xi paꞌay, jayéchkʼi jeye xi kʼadhiy xon
ti más tʼekʼat an walkʼiꞌ abal ka kʼwajay putálkʼi.
11 Jajáꞌ jaꞌich xi tu pidhaꞌ ti awiltaláb juntsik tu
éb, taltsik in pidhaꞌ ti awiltaláb kin tʼójontsitsik ti
abatwále, xi kʼeꞌet abal ti tʼiltsix, xi kʼeꞌet abal kin
tʼilaꞌ an alwaꞌ tʼilab, xi kʼeꞌet abal kinwilaꞌ an alwaꞌ
tʼilab ani xi kʼeꞌet abal ti okʼtsix. 12 Anchanꞌ tin
tʼajaꞌ abal ku okʼtsin wawáꞌ xu dhabalábich kʼal na
Dios abal ki ejto ki tʼójontsi na Dios ani ku belmách
más xu kʼwajatich jelti nin putálíl nin tʼuꞌúl na
Kristo, 13 asta ki ejto ki bajaw ku kʼwajay juniniꞌ
kʼal tin kwenta ni belomtal ani ki exlaꞌ alwaꞌ nin
ChakámilnaDios. Anchanꞌneꞌech tám ku kʼwajách
lujat jelt xan ti jeye na Kristo. 14 Yabich tám
neꞌech ki junu jelti an chakamtsik, xi yab tʼajat
tʼojláb u jalkʼuntsáb tin chalab, xin bachʼwaltsik
xowaꞌkichkʼi i okʼtsixtaláb, tam ka kʼambiyattsik
kʼal i iniktsik xu kʼambix. Jechéꞌtsik in éynál ejtal

xowaꞌ yab alwaꞌ abal ka kʼambixin. 15Alwaꞌ más,
ki óntsi ki wéwnaꞌ an tsubaxtaláb ani tu kʼánídháx
abal ku kʼwajay más utat kʼal na Kristo, xi kʼwajat
jelti nin ókʼ an belomtsik. 16Ani kʼal tin kwenta na
Kristo, ejtal an belomtsik kʼwajat alwaꞌ ani juniniꞌ
kʼal Jajáꞌ, tin kwenta an junaxtaláb xin koꞌol an
belomtsik. Ani tam an belomtsik kʼwajat alwaꞌ, u
yanel más ani u kʼanidhaxtsik más.

An ít xeꞌchintaláb tam i belálich na Kristo
17 Pos jechéꞌ jaꞌich tu utsáltsik ani tu

punkʼuntsaltsik tin bij an Ajátikláb: yabich ki
kʼwajaytsik más jelt xan tu kʼwajíltsik xi kʼeꞌet
xi yab in exláltsik na Dios, xu kʼwajíltsik xantikʼi
kin chalpay kʼal an chalab xi yab xataꞌ in jalbíl.
18 Nin chalab kʼwajat jelti max ban jikʼwaxtaláb.
Yabtsik in koꞌol an xeꞌchintaláb xi tál ba na Dios
kom yabtsik xataꞌ in choꞌób ani kom chapiktsik
tʼajat nin itsích. 19 Yabich in achʼál tidhetál
tam in tʼajál xowaꞌ yab alwaꞌ ani in tʼajáltsik
i atʼaxtaláb xowaꞌkichkʼi kin chalpay. 20 Por
tatáꞌtsik yab anchanꞌ ta okʼtsinéktsik ka tʼajaꞌ
kʼal na Kristo, 21max aniꞌ lejtal ta axtsámalichtsik
ani i okʼtsidhichtsik kʼal Jajáꞌ xan tin ulal an
tsubaxtaláb xi kʼwajat ba na Jesús. 22 Ani kʼal tin
kwenta an wejeꞌ chalab xan ta kʼwajattsikwiꞌik,
ka jilaꞌich, pos i odhitstsikwiꞌik ta kʼwajat kʼal
an atʼaxtaláb xa kulbetnáltsik. 23 Ka jalkʼúchtsik
na ejattal ani na chalab. 24 Ka bachʼúchtsik an ít
chalab xi kʼwajat tʼajadh xan ti na Dios tin léꞌ.
Jechéꞌ an ít chalab, u xalkʼanal tam ku kʼwajách
tsubax, in lujtalkʼi ani tʼokat.

25 Jaxtám, yabich yejat ki kʼámbíxintsik; ki
káwintsik tsubax kʼal na at kidhábtsik abal ejtal
ni at kidhábtsik i kidhtal tu kʼwajat.

26 Max ki chakuytsik, yab ka walaꞌ ani yab
ki kʼwajaytsik i chakúl putál a kʼítsá. 27 Yab ka
walkaꞌtsik ti ki átaꞌ an lej atʼax.

28 Xu kwéꞌwiꞌik, kin jilaꞌich ti kwéꞌ ani ka
tʼójonich; kin tʼajaꞌ kʼal nin kʼubak jun i alwaꞌ tʼojláb
abal anchanꞌ, kin kóꞌoy xantʼéy kin chʼejwaliy an
chʼojontáltsik.

29 Yab ka ulutsik i tʼilab xi yab alwaꞌ, tokot ka
éynaꞌtsik jun i káwintaláb alwaꞌ abal anchanꞌ, ka
tolmintsi más kin bachʼu xowaꞌ alwaꞌ xitaꞌ kin
achʼaꞌ. 30 Yab ka tʼeꞌpindhantsi tin Tʼokat Ejattal
na Dios. Jechéꞌ an Tʼokat Ejattaláb, kʼál ta kʼwajat i
exólidh abal ki xalkʼantsik ke i dhabalábichtsik kʼal
a Dios tam kin bajaw xowkʼi neꞌech ki okʼonich ta
loꞌwáb.

31 Ka jilaꞌichtsik an tʼeꞌpintaláb, an chákub, an
chapik káwintaláb ani an atʼax káwintaláb. 32 Ki
tʼájtsíxintsik xowaꞌ alwaꞌ, ki yájnántsíxintsik ani ki
pákwlántsíxintsik jún ani jún jelt xan ti na Dios ti
pakwlantsitsik kʼal tin kwentakʼi na Kristo.

5
Xan ti yejat ka kʼwajay xu chakámlábichtsik kʼal

na Dios
1 Pos kom i chakámlábichtsik kʼal na Dios, xi

kʼanidhábtsik tʼajat, yejat ka tʼajáltsik xowaꞌ Jajáꞌ
in tʼajál. 2 Ki kʼánídháxintsik, jelt xan ti na Kristo
tu kʼanidhaꞌ ani in pidhnaꞌ tinbáꞌ ka chemdhá
kʼal wawáꞌ ti alwaꞌbíl, jelt tam u chemdháb jun i

borregoabal kapikbantsat naDios tsikadhani kin
jiktsi tin niwíy.

3Kom i dhabalábichtsik kʼal naDios, yabich yejat
ka waꞌchin kʼal tatáꞌtsik níwéꞌ xitaꞌ xu kʼwajíltsik
yab exbadh, ni jun xataꞌ xowaꞌ atʼax, nibal i
chʼeꞌneꞌtaláb. 4 Yab ka tʼilaꞌtsik ni jun xataꞌ xi yab
tsubax, nibal xowaꞌ xi yab a exláltsik; yab jeye
ki odhbijxin, pos ejtal jechéꞌ yab alwaꞌ. Alwaꞌ
más ki pidhál ti jalbintsixtaláb na Dios. 5 Pos a
choꞌóbichtsikalwaꞌ, kemax junxitaꞌu junkunalkʼal
xi yab in tomtal o in tʼajál xowaꞌ yab alwaꞌ, yab
neꞌech kin ejto ka kʼwajay takʼnél kʼal naKristo ani
kʼalnaDios. Xitaꞌ chʼeꞌneꞌ tʼajat, in junwal jeltimax
in kʼakʼnál i chʼilabtsik, yab jeye neꞌech kin ejto
ka kʼwajay takʼnél kʼal na Kristo ani kʼal na Dios.
6 Yab ka walkaꞌtsik ti ki kʼambiy ni jun xitaꞌ kʼal
i aniꞌ tʼilabtsik. Pos jaꞌich kʼal jechéꞌ tin kwenta
tu tʼájnal xowaꞌ yab alwaꞌ ani jaꞌich ti neꞌech ka
tsích an kʼakʼadh yajtsiktaláb xi neꞌech kin abnaꞌ
naDios abal an atiklábtsik xi yab u tʼajnal kʼál ti kʼij
na Dios. 7Pos yabtsik kawéwnaꞌ xowaꞌ a chuꞌtal in
tʼajáltsik.

8 Tatáꞌtsik i kʼwajatwiꞌik jelti max ban
jikʼwaxtaláb kʼal tin kwenta an walastaláb xa
tʼajáltsik. Porxoꞌ, komikʼwajatichtsik junaxkʼalan
Ajátikláb, i kʼwajatichtsik jelti max ban tajaxtaláb.
Ki kʼwajaytsik jelt xan tu kʼwajíl an atiklábtsik xi
kʼwajattsik ban tajaxtaláb. 9 Pos ban tajaxtaláb
tu tsiꞌil ejtal an alwaꞌtaláb, an tsubaxtaláb ani an
lujattaláb. 10 Ka tʼajáltsik echʼekʼi xowaꞌ in léꞌ an
Ajátikláb. 11 Yab ka tʼajáltsik xowaꞌ xi yab xataꞌ
in jalbíl jelt xowaꞌ in tʼajál xi yabtsik u belom xi

kʼwajattsik jelti max ban jikʼwaxtaláb; más alwaꞌ
ka xalkʼantsitsik abal kin chuꞌutsik ke yab alwaꞌ.
12 Pos tidhetál tʼajat ki tʼilaꞌ asta xowaꞌ jajáꞌtsik
in tʼajál chinat; 13 por tam ka xalkʼantsat ban
tajaxtaláb ejtal xowaꞌ in tʼajáltsik, ejtal u jilkʼonal
tejwaꞌ, pos an tajaxtaláb in xalkʼál ejtal. 14 Jaxtám
tu ulwáb enchéꞌ:
Ki ejchich, tatáꞌ xi kʼwajat ta wayal;
ki chʼakách xon ta kʼwajat ban chemélomtsik
ani na Kristo neꞌech ti tajbách.

15 Jaxtám, ka chuꞌutsik alwaꞌ xan ta kʼwajattsik.
Yab ki kʼwajaytsik jelti xi yab chalpadh, ki
kʼwajaytsik jelti xi chalpadh. 16Ka éynaꞌtsik alwaꞌ
an kʼij, pos an kʼij yab echʼekʼi alwaꞌ. 17Yabtsik ka
junu jelti xi yab chalpadh; ka exbaytsik alwaꞌ
xowaꞌ in léꞌ ka tʼajan an Ajátikláb. 18 Yab ki
uchʼáchtsik, pos jechéꞌ yab alwaꞌ, u júnax ban
kʼibeltaláb; más alwaꞌ ka aliytsik xan ti ki kʼwajay
teykómte tʼajat kʼal nin cháp an Tʼokat Ejattaláb.
19 Ka ajatnaꞌtsik i ajatlábtsik ani i ajatlábtsik xi
ijtsinal kʼal an Tʼokat Ejattaláb. Ka ajtintsitsik ani
ka kʼakʼnaꞌ kʼal ejtal na itsích an Ajátikláb. 20 Ka
pidháltsik echʼekʼi ti jalbintsixtaláb na Dios an
Tátaꞌláb kʼal ejtal xowaꞌ a tʼajáltsik, tin bij ni Ajátik
Jesukristo.

Xan ti yejat ka kʼwajay an belomtsik kʼal nin
kidhtaltsik

21Ki kʼákʼnáxintsik jún ani jún abal ka xalkʼan ke
yabich a chʼikat tʼajáltsik na Dios.

22An tomkidhmímláb yab yejat kin chʼikat tʼajál
nin tomkíl, pos jaꞌich in léꞌ an Ajátikláb. 23 Abal
an tomkidh inik, jaꞌich kʼwajat jelti nin ókʼ nin

tomtal, anchanꞌ jelti na Kristo kʼwajat jelti nin ókʼ
an belomtsik. Na Kristo jaꞌich jeye nin Loꞌóxil an
belomtsik ani an belomtsik jaꞌich na kʼwajat jelti
nin putálíl nin tʼuꞌúl na Kristo. 24 Pos anchanꞌ
xan ti an belomtsik yab in chʼikat tʼajál na Kristo,
anchanꞌ jeye an tomkidh mímlábtsik yab yejat kin
chʼikat tʼajaꞌ nin tomkíl.

25 Tomkidh iniktsik, ka kʼanidhaꞌ na tomtal, jelt
xan ti na Kristo tin kʼanidhaꞌ an belomtsik ani
in pidhnaꞌ tinbáꞌ ka chemdhá kʼal tin alwaꞌbíl an
belomtsik. 26 Jechéꞌ in tʼajaꞌ abal kin tʼoko an
belomtsik. In tʼoko kʼal an alwaꞌ tʼilab ani in tʼoko
jeltimaxkʼal i jaꞌ, 27abal kinutu tin tamét Jajáꞌ jelti
jun i labidh tʼokat belomtsik, yab chʼoꞌodh, alabél,
tʼokat ani lujat tʼajat. 28 An tomkidh inik, yejat
kin kʼanidhál nin tomtal, jelt xan tin kʼanidhál
tinbáꞌ. Xitaꞌ in kʼanidhál nin tomtal, in kʼanidhál
tinbáꞌ. 29Pos ni jun xitaꞌ yab in pojkál tinbáꞌ, tokot
in kʼapundhál ani in beletnál tinbáꞌ. Na Kristo,
anchanꞌ jeye tin tʼajál kʼal an belomtsik; 30 pos an
belomtsik, jaꞌich na kʼwajat jelti nin putálíl nin
tʼuꞌúl na Kristo ani wawáꞌ jayéch i kidhtal jachanꞌ
nin putálílnin tʼuꞌúlnaKristo. U tʼajadh kʼal jayéch
nin tʼuꞌúl ani kʼal jayéch nin beklék. 31 “Jaxtám, an
inik neꞌech kin jilaꞌ nin tátaꞌ ani nin nánaꞌ abal ka
kʼwajay kʼal nin tomtal ani xi jechéꞌ cháb, jún tokot
ti neꞌech ka ájin.” 32 Jechéꞌ jaꞌich jun xataꞌ púlek
xi kʼwajatwiꞌik yab tejwaꞌ; por nanáꞌ in kʼwajat
u tʼilál na Kristo ani an belomtsik. 33 Por jechéꞌ
in ulal jeye ke juntsik ta éb yejat ka kʼanidhaꞌ na
tomtal jelt xan ta kʼanidhál tabáꞌ ani an tomkidh
mímláb, yab yejat kin chʼikat tʼajaꞌ nin tomkíl.

6
1 Chakamtsik, yab ka chʼikat tʼajál na tátaꞌtsik

abal i belomich, pos jechéꞌ jaꞌich na lujat. 2 An
jidhtal takʼixtaláb xin ulal abal neꞌech ki bachʼu
jun xataꞌ alwaꞌ, in ulal enchéꞌ: “Ka kʼakʼnaꞌ na tátaꞌ
ani na nánaꞌ, 3abal ki kʼwajay alwaꞌ ani nakat i kʼij
techéꞌ ti kʼayꞌlá.”

4 Ani tatáꞌtsik, tátaꞌlábtsik, yab ka chakúdhál na
chakámiltsik, tokot ka takʼyaltsik abal kin tʼajál
xowaꞌ alwaꞌ xan tin ulal nin takʼixtal an Ajátikláb.

5 Jolibtsik, yab ka chʼikat tʼajáltsik na ajátik xi
techéꞌ ti kʼayꞌlá, ka exbantsitsik xowaꞌ ti ki utsaꞌ
kʼal yantam i kʼakʼnaxtaláb ta itsích ani kʼal yan-
tam i chaꞌattaláb.

6 Ka tʼójontsitsik alwaꞌ, yab tokotkʼi tam
kʼwajattsik ti telál abal a léꞌ ki utsan ke i alwaꞌ
tʼójontsixtsik. Ki tʼójontsixin jelt in tʼójontsixil
na Kristo, ka tʼajaꞌtsik an tʼojláb kʼal yantam i
kulbétaláb, pos na Dios anchanꞌ tin léꞌ kin chuꞌu
ka tʼajál. 7 Ki tʼójontsik kʼal yantam i kulbétaláb,
jelti max exom a tʼójontsal an Ajátikláb ani yab i
iniktsik. 8 Pos a choꞌóbichtsik ke maske jún u jolib
o yabaꞌ, max kin tʼajaꞌ xowaꞌ alwaꞌ, neꞌech jeye ka
pidhan xowaꞌ alwaꞌ kʼal an Ajátikláb.

9 Ani tatáꞌtsik, ajátiklábtsik, anílkʼi teye ka tʼajaꞌ
jelti na tʼojnáliltsik, yab ka jikʼédhaꞌtsik. Ka chalpay
abal tatáꞌtsik ani na tʼojnáliltsik a koꞌol jun a Ajátik
xi kʼwajat walkʼiꞌ, pos abal Jajáꞌ, an atiklábtsik ejtal
jayéchkʼi in jalbíl.

Xantʼokʼál ti neꞌech kin ejto kin tamkʼuy jun i
belom xowaꞌ yab alwaꞌ

10 Ani xoꞌ kidháblábtsik, ka likedhaꞌtsik tabáꞌ
abal i kʼwajatichtsik junax kʼal an Ajátikláb ani
kʼal nin pulek cháp xi Jajáꞌ in koꞌol. 11 Jelt xan
ti an soldadotsik in koꞌol kidhat xowaꞌ in éynál
ti péjéx, anchanꞌ teye ti ka kóꞌoytsik xowaꞌ in
pidhnál na Dios abal ka ejto ki kʼwajaytsik alwaꞌ
ani yab ki kʼambiyattsik kʼal an lej atʼax. 12 Pos
yab exom tu péjéx kʼal i iniktsik, exom tu péjéx
kʼal i ajátiklábtsik, kʼal xitaꞌkichkʼi xin koꞌol i aw-
iltaláb kʼal xowaꞌkichkʼi, kʼal an takʼixtsik xin
koꞌol i awiltaláb kʼal xowaꞌ yab alwaꞌ ani kʼal
in abatwálejiltsik an lej atʼax xi kʼwajat al ikʼ.
13 Jaxtám, ka éynaꞌtsik ejtal xowaꞌ in pidhnál na
Dios abal ka ejtotsik kakuxuy jachanꞌankʼij xi yab
alwaꞌ. Ani tam ka ejtóchtsik ka kuxuy, ka kóꞌoytsik
juniniꞌna chalab. 14Ka kóꞌoytsik pé juniniꞌna cha-
lab, ka éynaꞌtsik an tsubaxtaláb jelt xan ta éynáltsik
an ótʼ xa wikʼál kʼál na tsukul. Ka éynaꞌtsik jeye
an lujattaláb jelti jun i dhabuxtaláb, jelt xan ti
jun i soldado in éynál jun i patʼál kin dhabuy kʼál
nin tamét. 15Ki kʼwajaytsik tʼojojodh abal ka tʼilaꞌ
an alwaꞌ tʼilab xin pidhnál an kʼijidhtaláb. 16 Ka
éynaꞌtsik an belomtaláb abal ka tamkʼuy kʼál ejtal
xowaꞌ in léꞌ ti ki tʼajtsi an lej atʼax, jelt xan ti jun
i soldado in éynál jun i patʼál abal kin tamkʼuntsi
kʼál tin kwiꞌixtal xitaꞌ kʼál tu atʼnal. 17Ka éynaꞌtsik
an loꞌeltaláb jelt xan ti jun i soldado in éynál jun
i patʼál kojáláb abal kin kojnaꞌ ani nin káwintal na
Dios ka kóꞌoytsik jelti jun i machét xi ti pidhál
an Tʼokat Ejattaláb. 18 Ki ólantsik echʼekʼi, ka pak-
abédhál ani ka kontsal na Dios kʼal tin cháp an
Tʼokat Ejattaláb. Yab ka ukʼtsitsiytsik ta ól ani ka
kontsintsitsik jeye xu dhabalábichtsik kʼal na Dios.

19 Ti kin kontsintsitsik neye abal na Dios ti kin
pidhaꞌ ti tʼilabtsik tam kin káwin ani kin káwin kʼal
ni jun i jíkʼib tam ku tʼilaꞌ an alwaꞌ tʼilab kʼal tin
kwenta xowaꞌ na Dios in koꞌolwiꞌik chinat. 20Na
Dios tin abámal abal ku tʼilaꞌ an alwaꞌ tʼilab ani
jaꞌich kʼal jechéꞌ tin kwenta tin kʼwajat tin wikʼnél.
Ti kin kontsintsi abal ku ejto ku tʼilaꞌ jechéꞌ an
alwaꞌ tʼilab kʼal ni jun i jíkʼib, pos anchanꞌ ti yejat
ku tʼajaꞌ.

An chapnédhomtaláb xi tin okʼontal
21 Na Tíkiko, an kidhábláb xi kʼanidhál tʼajat, xi

jaꞌich jun i alwaꞌ tʼojnal xin tʼójontsal an Ajátikláb,
neꞌech ti ki óltsitsik ejtal xan tin kʼwajat neye ani
xantʼéy u tʼajál. 22 Jaꞌich kʼal jechéꞌ tin kwenta tu
abál tachanꞌ xon ta kʼwajattsik abal ti ki utsaꞌtsik
xan tu kʼwajat techéꞌ ani ti ki kʼijidhmédhantsitsik
ta itsích.

23 Ke na Dios an Tátaꞌláb ani an Ajátikláb Je-
sukristo, ti ki pidhaꞌtsik ti kʼijidhtaláb. Ti ki
pidhaꞌtsik jeye ti kʼanidhaxtaláb ani ti tolmiytsik
ki belmách más. 24 Ka bachʼwaltsik echʼekʼi nin
alwaꞌtal na Dios ejtal tatáꞌtsik xa kʼanidhálich ni
Ajátik Jesukristo kʼal jun i alwaꞌ kʼanidhaxtaláb.
Anchanꞌ ka tʼájan.

